
正月貴州都勻淸平夷叛　詔平蠻將軍出湖湘之師征

之師旣集貴指揮使尤禮等若干人書姓名于一卷題曰

南征紀績指日而誓乃進薄其巢宂燔其寨俘獲不可勝

紀瘴烟肅清居民安堵

二月兵科吳世忠䟽曰昔　太宗皇帝奉天靖難當時文

臣如方孝孺周是修練子寧鄒瑾魏公冕齊泰黃子澄諸

人皆仗節以死夫　太宗之靖難者武王之心天下之大

權也孝孺諸人之仗節者夷齊之志天下之大慮也微大

權則天下之民命不立微大處則天下之大義不明二者

不可廢一也世之說者徒以諸臣之迹爲疑而不敢言此

皆不知祖宗之心帝王之孝者　太宗嘗謂羣臣曰人君

立賢無方練子寧若在朕固當用之　仁宗卽位之初卽

詔齊泰方孝孺等俱是忠臣其子孫親識抄没充軍者悉

皆赦囘此　二聖之所已行者且　仁宗旣罪李時勉而

日後又有文忠之謚　英宗旣誅于謙而未幾又有廟祀

之榮　祖宗雄畧率多類此　陛下以　祖宗之心爲心

褒美諸臣　九廟聞之豈獨生色而已耶事下禮部議格

不行○會試天下舉人命太常少卿兼侍講學士李東陽

少詹事兼侍講士陸𥳑爲考試官取汪俊等三百人○命

䟽濬河南等府州縣渠堰河南府有伊洛二渠彰德府有

--

高平萬全二渠懷慶府有廣濟渠方口堰南陽府有召公

等渠汝寧府有桃坡等堰許州有棗祗河渠苟盡人力可

蘇民困廵撫徐恪以聞　勑參政朱瑄董其事隨宜濬通

置閘啟閉凡王府屯官之奸幷豪右發磨之侵據悉釐正

之五府一州田得灌漑旱熯得以有備

三月廷試賜毛澄徐穆羅欽順等進士及第出身有差○

刑部尙書彭韶罷先是亢旱求言詔陳時政得失乞減去

皇親昌國公墳塋工程及乞速明正乎王萌苗通高永之

罪皆當時所難言者左右及戚畹皆不悅大學士徐溥亦

與韶不協韶乃辭疾乞骸骨歸後二年卒贈太子少保謚

惠安

　〈都御史林俊奏議謂彭韶文學經緯廉聞貞風正色立朝先憂爲國生今之世無愧古人没而易名宜亦近之〉

　〈其視吳訥謚文格魏驥謚文靖葉盛謚文莊實足嗣休並美不知定議之時何取惠安之義舍大錄細不類其〉

　〈人不足以報天下之心〉

十月勑南京內外守備曰我國家並建兩京南京乃　太

祖開基重地　列聖相承恆必愼擇其人爾等受兹守備

之寄不爲不重推昔成周雖營洛邑而猶宗豐鎬唐人雖

都長安而尤重晉陽我　祖宗愼重南京在永樂洪熙付

之監國儲君自宣德正統以來委之內外重臣其憂深慮

遠思患預防之心葢與古人同一揆也爾等其思　祖宗

